ޔައުމިއްޔާ

ޢާއްމު ކޮމިޓީގެ 21 ވަނަ ބައްދަލުވުން. (17.07.2010)

ރިޔާސަތުން ވާހަކަދެއްކެވުން:

އަޅުގަނޑު ކުރިއަށް ދާނަން. އެންމެ ފުރަތަމަ މި އޮތީ ކޮމިޓީ އަށް ލިބިފައި ހުރި ސީޓީތަކުގެ ތެރެއިން އެ ސިޓީތައް ފޮނުވާނެ ކޮމިޓީ ކަނޑައެޅުން. ދެން މި ސިޓީތަކުގެ ތެރޭގައި އެއް ސިޓީ އެއް އެބަ އޮތް  ވަކި ކޮމިޓީއެއްގެ މުޤައްރިރަކަށް އެޑްރެސްކުރައްވާ ފޮނުވާފައި އޮތް ސިޓީ އެއް. އެހެންކަމަށްވާތީވެ އަޅުގަނޑު ދެން ތި ބޭފުޅުންނަށް މި ދޫކޮށްލަނީ އެ ބައްލަވާފައި ތި ބޭފުޅުންގެ ފައިލްކޮޅުގައި ވެސް އޮންނާނެ ސިޓީތައް. އެހެންވީމާ، ކޮންސިޓީ އެއް ކޮށްތާކަށްތޯ ފޮނުވާނީ. އެންމެ ފުރަތަމަ އާޔަތުﷲ ޙުސައިން، މ.އޮނިގަނޑު މާލެ ނަމުގައި ފޮނުވާފައި އޮތް ސިޓީ ފޮނުވާނެ ފަރާތެއް ވިދާޅުވެ ދެއްވުން އެދެން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އެޖެންޑާއަށް އިތުރުކޮށްދިނުމަށް އަޅުގަނޑު ބޭނުންވޭ މިއަދު މަޖިލީހުގެ ގަވާއިދުގެ 171 ވަނަ މާއްދާ އަށް އަޅުގަނޑު އިޞްލާޙެއް އެބަ ހުށަހަޅަން. އެހެންވީމާ، ދެން އަޅުގަނޑުމެންނަށް މި މަޖިލީސްގައި ކޮމިޓީ ހިނގަމުން ދަނިކޮށް، އަޅުގަނޑުމެން ކޮމިޓީގެ މެންބަރުން ވީމަ. ކުރީ ދުވަހު ވެސް އަޅުގަނޑު މި ކޮމިޓީގައި އިނދެގެން މަޖިލީހުގެ ގަވާއިދަށް އިޞްލާޙެއް ހުށަހަޅާފައި ވަނީ. އެއީ މިހާރު އެއްކަލަ  އެ އިޞްލާޙު ވެސް އަޅުގަނޑު ދަންނަވާލާނަން. ރައްޔިތުންގެ މަޖިލީހުގެ ގަވާއިދުގެ 171 ވަނަ މާއްދާ ތިރީގައި މި ވާ ގޮތަށް އިޞްލާޙުކޮށް އެ މާއްދާ އަށް (މ) އިތުރުކުރުމަށް. (މ) އަޅުގަނޑު މި އިތުރުކުރަނީ މި މާއްދާގެ އެހެން އަކުރުތަކުގައި އެހެން ގޮތަކަށް ބަޔާންކޮށްފައި ވީ ނަމަވެސް ރައްޔިތުންގެ މަޖިލީހުގެ ރުހުން ދޭންޖެހޭ މައްސަލަ އަކީ ދިވެހިރާއްޖޭގެ ޖުމްހޫރިއްޔާގެ ޤާނޫނުއަސާސީގެ 129 ވަނަ މާއްދާގެ (ހ) ގެ ދަށުން ވަޒީރުންގެ މަޖިލީހުގެ މެންބަރުންގެ ގޮތުގައި ރައީސުލްޖުމްހޫރިއްޔާ ޢައްޔަންކުރާ މީހުންގެ ނަންތަކަށް ޤާނޫނުއަސާސީގެ 129 ވަނަ މާއްދާގެ (ރ) ގައިވާ ގޮތުގެ މަތިން ރައްޔިތުންގެ މަޖިލީހުގެ ރުހުން ހޯދުމަށްޓަކައި ހުށަހަޅާ މައްސަލަ އެއް ކަމަށް ވާނަމަ ރައްޔިތުންގެ މަޖިލީހަށް އެ ލިޔުން ލިބުމުން ރައްޔިތުންގެ މަޖިލީހުގައި އެ ކަމެއް އިޢުލާންކުރުމަށްފަހު ރައްޔިތުންގެ މަޖިލީހުގެ ދާއިމީ ކޮމިޓީތަކުގެ ތެރެއިން އެ މައްސަލައަކާ ގުޅޭ ދާއިމީ ކޮމިޓީއަކަށް މައްސަލަ ފޮނުވާނީ އެވެ. ކޮމިޓީގެ މަރުޙަލާގައި ނަން ހުށަހެޅޭ މީހުންގެ ކިބައިގައި ޤާނޫނުއަސާސީގައި ބަޔާންކޮށްފައިވާ ޝަރުތުތައް ފުރިހަމަވޭތޯ ބެލުމަށްފަހު ޝަރުތު ފުރިހަމަވާ ކަމަށް ކޮމިޓީ އިން ނިންމައިފި ނަމަ، މަޖިލީހުގެ ރުހުން ލިބުނީ ކަމުގައި ބެލެވޭނެ އެވެ. އަޅުގަނޑު މިއީ އަސްލު ހުށަހަޅާ އިޞްލާޙަކީ. އެއީ އަޅުގަނޑު މި އިޞްލާޙު އަވަސްކޮށްދޭން މިދެންނެވީ މިހާރު ވަޒީރުންގެ ނަންފުޅުތައް ރައީސުލްޖުމްހޫރިއްޔާ އެބަ އޮތް ފޮނުވާފައި. އެހެންވީމާ، ރިޕޯޓެއްގެ ސިފައިގައި މި މަޖިލީހަށް ފޮނުވާލަ ދިނުމަށްޓަކައި އަޅުގަނޑު އެ ވާހަކަ ދަންނަވާލީ. ޝުކުރިއްޔާ. 
ރިޔާސަތުން ވާހަކަދެއްކެވުން:
އާދެ، ދެން އަޅުގަނޑު މިއަދު އެޖެންޑާ ކުރެވިފައި ހުރި 4 ކަންތައް ނިމުނީމަ ތި ކަމައިގެން ކުރިއަށް ދާނަން. އަޅުގަނޑުމެން އެޖެންޑާ ކުރުމާ ދޭތެރޭގައި. އެހެންވީމާ، ސިޓީއާ ބެހޭ ގޮތުން އަޅުގަނޑު ފުރަތަމަ އެޖެންޑާ އައިޓަމް ނިންމާލުމަށް އޮންނާނެ އާޔަތުﷲ ޙުސައިން މ.އޮނިގަނޑު ފޮނުވާފައި އޮތް ސިޓީ އެއް. އަޅުގަނޑު ސިޓީ ދަންނަވާލަފާނަން. މީގައި މި އޮތް މައްސަލަ އިނގޭތޯ. 11 ޖުލައި 2010 ވީ އާދީއްތަ ދުވަހު އަޅުގަނޑުގެ ނަން މަތީގައި ރަޖިސްޓްރީ ކުރެވިފައިވާ އަދި އަޅުގަނޑު ބޭނުންކުރަމުން ދާ 7793626 މި ނަންބަރުން ގެމަނަފުށީ ރަށު ކައުންސިލަރ ޢަލީ އަޙްމަދު މަރާލާފައި އޭނާގެ ޖަނާޒާ މިއަހަރުގެ ޖުލައި 26 ވަނަ ދުވަހު ބާއްވާނަމޭ ކިޔާ އައުގުރާނަ ގޮވާ މެސެޖުތަކެއް ގެމަނަފުށީ ރައްޔިތުންގެ ތެރެއިން ގިނަ ބަޔަކާއި އަދި އެ ނޫންވެސް ގިނަ އަދަދެއްގެ ބަޔަކަށް ވަނީ އެ މެސެޖު ފޮނުވާފަ އެވެ. އަދި މި ކަމަކީ އަޅުގަނޑަށް އެނގި އަޅުގަނޑު ކުރާ ކަމެއް ނޫނެވެ. މީ ކޮންމެވެސް ބަޔަކު އަޅުގަނޑު ބަދުނާމުކޮށް އަދި އަޅުގަނޑުގެ އަގުވައްޓާލަން ކޮށްގެން އުޅޭ ކަމެކެވެ. ދެން މައިގަނޑު ގޮތެއްގައި އަސްލު މި އެނގުނީ މީގައި މައްސަލަ. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
މީގަ މި ސިޓީގައި މި ބުނާ ގޮތުން ވެއްޖިއްޔާ އޭނަގެ ނަމުގައި ބަޔަކު ކުރާ ކަމެއްގެ ގޮތަށް މި އިންނަނީ. އެހެންނަމަވެސް ޤައުމީ ސަލާމަތާ ބެހޭ ކޮމިޓީ، ސިޓީ އަޅުގަނޑުމެން ކޮންމެވެސް ކޮމިޓީއަކަށް ފޮނުވަންޖެހޭ. އެހެންވީމާ، މިކަހަލަ ކަމަކީ ޤައުމީ ސަލާމަތާ ބެހޭ ކޮމިޓީ އަށް ފޮނުވަންޖެހޭ ސިޓީއަކަށް ވާތީ އަޅުގަނޑު ހުށަހަޅާލަން ޤައުމީ ސަލާމަތާ ބެހޭ ކޮމިޓީ އަށް. 

ގެމަނަފުށި ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:
 އަޅުގަނޑުމެން ކޮންމެވެސް ވަރަކަށް މި ކޭސް އިނގޭތީ، ޤައުމީ ސަލާމަތާ ބެހޭ ކޮމިޓީގައި މި ވާހަކަ އަޅުގަނޑު އޮންނާނީ ދަންނަވާފަ. އަޅުގަނޑަށް ވެސް މި ޚަބަރު ލިބޭ. އެއީ ވަރަށް ގިނަ ނަންބަރުތަކެއް ބޭނުންކޮށްގެން އެކި މީހުންގެ ނަންބަރުން ސޮފްޓްވެއަރ އެއް ބޭނުންކޮށްލައިގެން މިހާރު އެސް.އެމް.އެސް ފޮނުވޭ ޒަރީޢާ އެއް ވަނީ ހަމަޖައްސާފަ. އެހެންވީމާ، ފުލުހުން ވެސް މި މައްސަލަ ތަޙުޤީޤުކުރަމުން ދަނީ. އަޅުގަނޑު ހިތުން މި މައްސަލަ އަކީ ވަރަށް ކަންބޮޑުވާންޖެހޭ އިޝޫ އެއް. އެއީ އަޅުގަނޑު ނަންބަރުގައި ވެސް ބޭނުންވާ މީހަކަށް އެސް.އެމް.އެސް ކުރެވިދާނެ އަޅުގަނޑަށް ނާންގާ ބޭނުންވާ އެއްޗެއް ލިޔެފައި. އެހެންވީމާ، މި މައްސަލަ ބަލަން އަޅުގަނޑު ވެސް ޤަބޫލުކުރާގޮތުގައި ޤައުމީ ސަލާމަތާ ބެހޭ ކޮމިޓީ އަށް.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އާދެ، މިއީ މިއަދަކު ނޫން މިކަން ފެށިގެން މި އުޅެނީ އިނގޭތޯ. ތަންކޮޅެއް، މިހާރު ވެދާނެ ގާތްގަނޑަކަށް ހައެއްކަ އަށެއްކަ މަސް ދުވަސް. ޕްލަސް ކުރިއަށް ޖަހާފައި. އަޅުގަނޑަށް ފެންނަނީ މި ނަންބަރުގެ ކުރިއަށް ޕްލަސް ޖަހާފައި މިކަން ހިނގަމުންދާކަން ދިރާގު މެދުވެރިކޮށް އަވަހަށް އިޢުލާންކުރަން. މައްސަލަ ބަލަން ތިބޭ އިރު އެތައް ބައެއްގެ ޙައްޤުތަކެއް ގެއްލިގެން ހިނގައިދާނެ. އަޅުގަނޑުމެން ޤައުމީ ސަލާމަތާ ބެހޭ ކޮމިޓީ އަށް މިހާރު އިލްހާމު އޮތީ ނަންގަވާފަ. މިއަދު އަވަހަށް އެ ސިޓީ ފޮނުވާ ލެވިއްޖިއްޔާ ޤައުމީ ސަލާމަތާ ބެހޭ ކޮމިޓީއަށް ޕޮލިސް މީހަކު ހާޒިރުވީމަ އެނގިދާނެ، ނޫނިއްޔާ ދިރާގު މީހަކު ހާޒިރުކޮށްފައި އެނގިދާނެ މިކަން މިގޮތަށް ނުކުރަން. އަޅުގަނޑަށް ހީވަނީ ފުލުހުން، އެ މީހުން ތަޙުޤީގުކުރުމަކީ އެހެން ކަމެންހެން. އިމީޑިއެޓްލީ މިކަން ހުއްޓުވޭނެ ގޮތަކީ ޢާއްމުކޮށް ދިރާގުން އިޢުލާންކުރަންވީ ނުވަތަ ވަތަނިއްޔާ އިން ނޫނީ ދިވެހި ރާއްޖޭގެ ޓެލެކޮމިއުނިކޭޝަނާ ބެހޭ އޮތޯރިޓީ އިން އިޢުލާނުކުރަނީ މިކަހަލަ ގޮތަކަށް ޕްލަސް ކުރިއަށް ޖަހާފައި މެސެޖުތަކެއް އެބަދެއޭ. މި މެސެޖުތަކަކީ ސީދާ މީހާގެ ނަންބަރުން ދާ އެއްޗެއް ނޫންކަން އެ މީހުން އައިޑެންޓިފައި ކޮށްދޭންޖެހޭނެ. ފުލުހުންގެ ތަޙުޤީގު ނިމޭއިރު މީގައި އޮންނާނީ ވާނެ އެއްޗެއް ވެ ކިތަންމެ ބަޔަކު ފަޟީހޙތްވެ، ނިމިފަ. އެހެންވީމާ، އަޅުގަނޑު ހުށަހަޅާލަން ޤައުމީ ސަލާމަތާ ބެހޭ ކޮމިޓީ އަށް ފޮނުވާލަން. އަޅުގަނޑުމެން އެ ކޮމިޓީގައި ގޮތެއް ނިންމާނީ. 
ރިޔާސަތުން ވާހަކަދެއްކެވުން:
އާދެ، އިތުރު ބޭފުޅަކު އިޢުތިރާޟު ނުކުރައްވާތީ، މިކަން އަވަސް ކުރެއްވުމަށް ވެސް ދެންނެވުމާ އެކުގައި މި ސިޓީ ޤައުމީ ސަލާމަތުގެ ކޮމިޓީއަށް ފޮނުވުމަށް އަޅުގަނޑުމެން މި ނިންމީ ކަމަށް ބަލައިގަންނަން. ދެން އޮތް ސިޓީ އަކީ ހުޅުމާލެ ފުލެޓް ނަންބަރު 0213 ނަމުގައި ދާންދޫ  ޢަބްދުލްހާދީ ހުށަހަޅުއްވާފައި އޮތް ސީޓީ އެއް. މީގައި މި އޮތީ އޭނަގެ މުދަލެއް 1966 ގައި ސަރުކާރަށް ނަގާ އޭގެ ހަމަ ބަދަލު ނުލިބިގެން އުޅޭ މައްސަލަ އެއް ހުށަހަޅުއްވާފަ. އެހެންވީމާ، އެއީ 1966 ވަނަ އަހަރުގެ ކަމެއް. އެހެންވީމާ، އެ ކަމާ ބެހޭ ގޮތުން ފޮނުވާފައި އޮތް ސިޓީ އެއް. މި ސިޓީ ވެސް ފޮނުވަންވީ ފަރާތެއް ކަނޑައަޅުއްވައި ދެއްވުން އެދެން.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑު ހަމަ ދަންނަވާލަން އިނގޭތޯ ޝަރީއަތުގައި ނިންމާފައި ހުރި މައްސަލަތައް އަޅުގަނޑުމެން އެބަޖެހޭ ސުޕްރީމް ކޯޓަށް އިހުތިރާމުކުރަން. މިހާރު މި ތަނަކީ އަޅުގަނޑުމެން ސުޕްރީމް ކޯޓު ހިންގާ ތަނެއް ނޫން. އެހެންވީމާ، އަޅުގަނޑުމެން މައްސަލަ، އެއީ އަޅުގަނޑު ކުރީ ދުވަހު ވެސް ދެންނެވި މައްސަލަ އަކީ. މިނިވަން މުއައްސަސާތަކާ ބެހޭ ކޮމިޓީ އަށް ފޮނުވާނީތޯ ނޫނިއްޔާ މި މައްސަލަ ހުށަހެޅި ފަރާތަށް ޖަވާބު އަރުވާނީތޯ. އަޅުގަނޑުމެންނަށް ތި މައްސަލަ އެހެންނަމަވެސް މައްސަލައިގެ ބާވަތަށް ބަލާއިރު ޝަރުޢީ ކަމެއް ކަމަށް ވާތީވެ ސުޕްރީމް ކޯޓަށް ހުށަހަޅައި، ސުޕްރީމްކޯޓުގެ ނިންމުމެއް ގެނެސްދިނީމަ ދެން އަޅުގަނޑުމެންނަށް އެ ކަމާ އުޅެވޭނީ. މިހާރު އަޅުގަނޑުމެން ބަލަންވީ މިނިވަން މުއައްސަސާތައް ޖަވާބުދާރީކުރުވުމުގައި މިހާރު މީނާގެ މި މައްސަލަ ސުޕްރީމް ކޯޓަށް ހުށަހެޅީ، ނުވަތަ ހައި ކޯޓަށް ހުށަހެޅީ. އިސްތިއުނާފުކުރެވޭ ކަހަލަ ހާލަތެއްގައި އޮތް ކަމުގައި ވަނީ ނަމަ އިސްތިއުނާފަށް އޭނަ ހުށަހަޅާނީ. އެ މައްސަލަ އޭނާ އަށް އިސްތިއުނާފު ނުކޮށްދީފިއްޔާ ދެންތާ އަޅުގަނޑުމެން ބަލަންޖެހޭނީ އެކަން އޮންނަ ގޮތެއް. އެހެންނޫނިއްޔާ އަޅުގަނޑަށް ހީވަނީ ހުރިހާ ސިޓީ އެއް ފޮނުވިދާނެ ހެން. އެކަމަކު އަޅުގަނޑުމެންނަށް ވެސް މީގައި ބަލައިގަނެވޭ ހިސާބުގައި އަޅުގަނޑުމެންގެ ކޮންމެވެސް ޒިންމާ އެއް އޮތް ކަމަށް ދެކޭތީވެ އެއް ގޮތަކީ ސީދާ އެއް ކޮމިޓީއަކަށް ފޮނުވާލުން އަނެއް ގޮތަކީ އަޅުގަނޑުމެން އެ މީހުންނަށް ޖަވާބުދިނުން. 
ދާންދޫ ދާއިރާގެ މެންބަރު މުޙަންމަދު ރިޔާޟް ވާހަކަދެއްކެވުން:
އާދެ، މި ސިޓީގައި މި ބުނާ ގޮތުން ވެއްޖިއްޔާ ޝަރުޢީ ގޮތުން ބަދަލެއް ދިނުމަށް މި ވަނީ ހުކުމެއް ކޮށްފައި. ޝަރީއަތުން، ޤާނޫނުއަސާސީގައި އޭރުވެސް އޮންނަ ގޮތުން ވެއްޖިއްޔާ ބަދަލަކީ އެއީ ޝަރީއަތުން ކަނޑައަޅާ ބަދަލު. ދެން އަޅުގަނޑަށް ހީވަނީ ތަންފީޛީ މަރުޙަލާގައި ބަދަލު ނުލިބިއްޖިއްޔާ، އަލުން އަނބުރާ އިސްތިއުނާފުކުރެވޭނެ ހެން މި ބަދަލު ހޯދުމަށްޓަކައި ހަމަ ކޯޓުގައި. މަދަނީ ކޯޓުގައި މިހާރު ވެސް ކުރެވޭނެހެން. އެހެންވީމާ، އަޅުގަނޑަށް ހީވަނީ މި މަރުޙަލާ އަކީ އަޅުގަނޑުމެން ކޮންމެ ކޮމިޓީއަކަށް ފޮނުވިޔަސް މީގައި ދޭންޖެހޭނެ ޖަވާބަކީ މި ފައިސާ ހޯދުމަށްޓަކައި އަލުން އަނބުރާ ކޯޓަށް ދާށޭ. ދޭން ހުކުމް ކޮށްފައި. އެހެންވީމާ، ސަރުކާރުން ދޭންޖެހޭ އެއްޗެއް ނުދީފިއްޔާ އަލުން އަނބުރާ މަދަނީ ކޯޓަށް ހުށަހެޅީމަ އަމުރުކުރާނެ މި ފައިސާ ދޭން. އަޅުގަނޑު ހުށަހަޅަން މިނިވަން މުއައްސަސާތަކާ ބެހޭ ކޮމިޓީ އަށް. 

ވެލިދޫ ދާއިރާގެ މެންބަރު ޢަލީ މުޙަންމަދު ވާހަކަދެއްކެވުން:

އަޅުގަނޑަށް ވެސް ސިޓީ ލިބޭ ފަރާތަށް ޢަދުލުވެރި ބަދަލެއް ދޭން ބޭނުން. އެހެންނަމަވެސް އަޅުގަނޑު ހިތަށް އަރަނީ ކިހާ ދުވަހެއްގެ ކަންތައްތައްބާއޭ ބަލާނީ. 1966 ވަނަ އަހަރުގެ ކަމެއް މީ. މި އޮތް ހުރިހާ ދުވަސް ވޭތުވެގެން ދިޔައިރު ނޫޅެ. 2010 ވަނަ އަހަރު މި ކަމާ އުޅެންޖެހުނީމަ އަޅުގަނޑުގެ ހިތަށްއަރަނީ އެ ޔޮތް ހުރިހާ ދުވަހު ހަމަ އެއްގޮތަކަށްވެސް މި ބޭނުންނުވާ ކަމެއް ކަމުގައި ނުވެ ހުރީ ބާއޭ. މައްސަލަ އެއް އެއްޗެއް ހުށަހަޅާއިރު ވަކި މުއްދަތެއް އެއްޗެއް ވެސް ނޯވޭތޯއޭ. އެއް ޤާނޫނުއަސާސީ، ތިން ޤާނޫނު އަސާސީ ނިމިގެން ދިޔައިރު ވެސް މި އޮތީ. އޭރުގައި ވެސް މިކަން މި އޮތީ އަޅުގަނޑަށް އުސޫލެއްގެ ގޮތުން މީހެއްގެ ޙައްޤެއް ކޮންމެ އިރަކު ވެސް ލިބެންޖެހޭނެ. މިއީ ވަރަށް ގިނަ ދުވަސް ވެފައިވާ މައްސަލަ އެއް. މި މައްސަލައިގައި ކިހިނެއްބާވައޭ ޢަމަލުކުރެވޭނީ އަޅުގަނޑު ހިތަށް އަރާތީ.
ގެމަނަފުށީ ދާއިރާގެ މެންބަރު އިލްހާމް އަޙްމަދު ވާހަކަދެއްކެވުން:

އަޅުގަނޑު ދެކޭގޮތުގައި ދެން ޢަލިބެ ވެސް އެ ވިދާޅުވީ ރަނގަޅު ވާހަކަފުޅެއް. އެކަމަކު ދެން ކޮންމެ ޒަމާނެއް ވިޔަސް މީހެއްގެ ޙައްޤެއް ނިގުޅައިގެންފިއްޔާ އެ މީހަކު ސިޓީލާނެ. 100 އަހަރުވީ ކަމުގައި ވިޔަސް. އެކަން ވެސް ވާނީ އެހެން. އެހެންވީމާ، އަޅުގަނޑުމެން މިއަށް ގޮތެއް ނިންމުމުގެ ބަދަލުގައި އަޅުގަނޑުމެން ތަނަކަން ފޮނުވާލީމަ އެ ކޮމިޓީއަކުން  ނިންމާނީ މީތި ބަލާނީތޯ ނޫންތޯ. އަޅުގަނޑުމެންގެ މި އޮންނަ ވާޖިބަކީ އަޅުގަނޑު ދެކޭގޮތުގައި މި ފޮނުވާނެ ކޮމިޓީ އެއް ނިންމުން. ދެން އެ ކޮމިޓީ އިން ނިންމާނީ މީ ބޭކާރު އެއްޗެކޭ ބޭކާރު އެއްޗެއް ނޫނޭ. ދެން އަޅުގަނޑުމެން ހިނގާށޭ ގޮތްނުކިޔައި، ކޮންމެވެސް ކޮމިޓީއަކަށް ފޮނުވާލަން އެ ވިދާޅުވާ ގޮތަށް ބޭކާރު އެއްޗެއް ވެއްޖެއްޔާ އެ ކޮމިޓީއަކުން މި ސިޓީ އަށް ކޮންމެވެސް ޖަވާބެއް ދޭނެތާ. އަޅުގަނޑުމެން ހިނގާށޭ މި ކަމާ ނުބެހެމާ. ދެން އަޅުގަނޑުމެން އެޖެންޑާކުރި ކަންތައްތަކުގެ އިތުރަށް ކަމެއް ކުރާކަށް އަޅުގަނޑަކަށް ނުފެނޭ. އަޅުގަނޑު ތާއީދެއް ވެސް ނުކުރާނަން. 
ރިޔާސަތުން ވާހަކަދެއްކެވުން:
އާދެ، ދެން މިހާރު ރިޔާޟު ހުށަހަޅުއްވާފައި އޮތީ މި މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން. ދެން އެހެން ބޭފުޅަކު އިޢުތިރާޟު ނުކުރައްވާތީ. ތާއީދުކުރާ ބޭފުޅަކު އިންތޯ އަޅުގަނޑު ބަލައިލަން ބޭނުން.

ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
އަޅުގަނޑު ތާއީދު.

ރިޔާސަތުން ވާހަކަދެއްކެވުން:
އެހެންވީމާ، ހުޅުމާލޭ ފްލްޓު ނަންބަރު 213 ދާންދޫ ޢަބްދުލްހާދީ ފޮނުވާފައި އޮތް ސިޓީ މިނިވަން މުއައްސަސާތަކުގެ ކޮމިޓީއަށް ފޮނުވުމަށް ރިޔާޟު ހުށަހަޅުއްވައި މުޙައްމަދު ރަޝީދު ތާއީދުކުރެވުމާ އެކު އެ ގޮތަށް ނިމުނީ ކަމަށް ބަލައިގަންނަން. އާދެ، ދެން އޮތް ސިޓީ އަކީ މޫސާ އަޙްމަދު ބަގީޗާގެ ފ. ނިލަންދޫ. ވަރަށް ގިނަ ފަރާތްތަކަކަށް ފޮނުއްވާފައި އޮތް ސިޓީ އެއް. އެ ސިޓީ ލިބެންވާ ފަރާތްތަކުގެ ތެރޭގައި ރައްޔިތުންގެ މަޖިލީސްގެ ރައީސް ވެސް ހިމެނިވަޑައިގަންނަވާ. އެ ގޮތުން މި އޮތީ ފޮނުވާފައި އޮތް ސިޓީ އެއް. އޭނަގެ ގޯތީގެ މައްސަލަ އެއް. އެހެންވީމާ، މި ސިޓީ ކުޑަކޮށް ވިދާޅުވެފައި، މި ސިޓީ ފޮނުވަންވީ ފަރާތެއް ކަނޑައަޅުއްވައިދެއްވުން އެދެން. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

މީގައި ރައީސްއަށް އެޑްރެސްކުރައްވާފައި، އަޅުގަނޑަށް ހީވަނީ މޫސާ މަނިކު ޤައުމީ މި ސިޓީގައި ލިޔެފައި މިހިރަ އިބާރާތްތަކާއި މިކަންކަމަށް ބަލާއިރު ޤައުމީ ތަރައްޤީ ކޮމިޓީ ހެން އަޅުގަނޑަށް ހީވަނީ. އެތަން ކަންނޭގެ. އެހެންވީމާ، އަޅުގަނޑު ހުށަހަޅަން.

ރިޔާސަތުން ވާހަކަދެއްކެވުން:
ބޭފުޅަކު އެބަ އޮތްތޯ ޚިޔާލުފުޅެއް. މި ޤައުމީ ތަރައްޤީގެ ކޮމިޓީ އަށް ފޮނުވުމާ ދޭތެރޭގައި އިޢުތިރާޟުކުރައްވާ ބޭފުޅަކު ނުވަތަ ދެން ނިންމާނީ އިޢުތިރާޟެއް ނެތް ކަމަށް ވަންޏާ. އަޅުގަނޑުމެން ވޯޓަކަށް ނުގޮސް މި ގޮތަށް ނިމުނީ ކަމަށް ބަލައިގަންނަން ރިޔާޟު ހުށަހެޅުއްވި ގޮތަށް ނިލަންދޫ ބަގީޗާގޭ މޫސާ އަޙްމަދު ހުށަހެޅުއްވި މައްސަލަ މި ގޮތަށް ނިނުނީ ކަމަށް ބަލައިގަންނަށް. ދެން މި އޮތީ އިބްރާހީމް ޙަސަން. މ. ހުދު އަސުރުމާގެ ފޮނުވާފައި އޮތް ސިޓީ އެއް. އޭނަގެ ގެދޮރާއި މުދަލުގެ މައްސަލަ. އެހެންވީމާ، އެ ކަމާ ބެހޭ ގޮތުން އިންސާފުވެރި ހައްލެއް ހޯދައި ދިނުމާ ބެހޭ ގޮތުން ފޮނުވާފައި އޮތް ސިޓީ އެއް. މި ސިޓީ ފޮނުވާނެ ފަރާތެއް ކަނޑައަޅުއްވައިދެއްވުން އެދެން.

ދާންދޫ ދާއިރާގެ މެންބަރު މުޙަންމަދު ރިޔާޟް ވާހަކަދެއްކެވުން:

އާދެ، ޝުކުރިއްޔާ، ޢިއްޒަތްތެރި މުޤައްރިރު. މި ސިޓީ ވެސް އެޑްރެސްކޮށްފައި މި އޮތީ ޤައުމީ ތަރައްޤީގެ ކޮމިޓީ އަށް. އަނެއްކާ މީގައި މި ހިމެނޭ ކަންތައްތަކަށް ބަލާއިރު މި ފޮނުވަން ހަމަ ބޮޑަށް ޤަބޫލުކުރެވެނީ އެ ކޮމިޓީ އަށް ކަމަށް ވާތީ، އަޅުގަނޑު ހުށަހަޅަން ޤައުމީ ތަރައްޤީގެ ކޮމިޓީ އަށް.

ރިޔާސަތުން ވާހަކަދެއްކެވުން:
އާދެ ރިޔާޟު ހުށަހަޅުއްވާ އަދި އަލިބެ ތާއީދުކުރައްވާ. އަދި މި ސިޓީ ޚުދު އެޑްރެސް ކުރައްވާފައި އޮތީ ވެސް ރައްޔިތުންގެ މަޖިލީސްގެ ޤައުމީ ތަރައްޤީއާ ބެހޭ ކޮމިޓީގެ މުޤައްރިރު ކަމަށް ވާތީވެ، އެ ކޮމިޓީ އަށް މި ސިޓީ ފޮނުއްވުމަށް ހުށަހެޅި ތާއީދު ލިބި އެހެން ބޭފުޅަކު އިޢުތިރާޟު ނުކުރައްވާތީ. އެ ކޮމިޓީ އަށް ފޮނުވަން ނިންމީ ކަމަށް ކަނޑައަޅަން. އާދެ، އެޖެންޑާގެ ފުރަތަމަ ބައި ނިމުނީ. ދެން އަޅުގަނޑުމެންގެ އެޖެންޑާގެ ދެވަނަ އައިޓަމަކަށް މި އޮތީ ހެނދުނު ސައިފޮދުގެ ކަންތައް. މިހާރު އެންމެ ފަހުން މަޢުލޫމާތު ލިބިފައި އޮތް ގޮތުގައި ތި ބޭފުޅުން ހަމަ ގޮތެއް ނިންމަވައިދެއްވަންވީ. އެއީ މިހާރު މި އޮންނަ ހެނދުނުގެ ސައި ފޮދު. އެއީ އެންމެ އެކަށީގެންވާ ސައިފޮދެއްތޯ އެ ވަރަށް ބާއްވާފައި މެންދުރު ފަރިއްކޮޅެއް ގެނެވިއްޖިއްޔާ ކަމުދާނެތޯ. އެއީ ސައިގެ އެއްވެސް އެއްޗެއްް ކެންސަލް ނުކޮށް މެންދުރަށް އިތުރު ކެއުމެއް ގެނެސްގެން މިހާރު މި އޮންނަ އަގުގައި ހަމަޖައްސާލަދެވިދާނެ ކަމަށް ކޭޓަރކޮށްދޭ ފަރާތުން ވިދާޅުވެފައި ވާ ކަމަށް އިދާރީ މޭޒުން އަޅުގަނޑަށް މަޢުލޫމާތު ލިބިފައި ވަނީ. ދެން އަޅުގަނޑުމެން ކަނޑައަޅަންވީ ގަޑިއަކާ މިކަން ފަށާނެ ތާރީޚަކާ ނުވަތަ މި ގޮތް ކަމުދޭތޯ. މި ކަމާ ބެހޭ ގޮތުން މެންބަރުންގެ ޚިޔާލުހުށަހަޅާލުމަށް. އެންމެ ފުރަތަމަ ރިޔާޟަށް ފުރުޞަތު އަރުވާނަން. 

ދާންދޫ ދާއިރާގެ މެންބަރު މުޙަންމަދު ރިޔާޟް ވާހަކަދެއްކެވުން:

އާދެ، ޢިއްޒަތްތެރި މުޤައްރިރު ކޮމިޓީ އަށް ތި ހުށަހެޅުއްވި މަޢުލޫމާތުގެ އަލީގައި އަޅުގަނޑު ތި ހުށަހެޅުމަށް ތާއީދުކޮށް، އަދި މެންދުރުގެ ފަރިއްކޮޅު ތައްޔާރުކުރެވޭ ގަޑިއަކީ ގާތްގަނޑަކަށް 2 ޖަހާއިރު ކަމަށް ފެންނާތީވެ، އެއީ 2:30. ގަޑިއާ ބެހޭ ގޮތުން އަޅުގަނޑުމެންނަށް އެއްބަސްވެވޭ ގޮތެއް ހަމަޖައްސައި ނިންމުން ރަނގަޅުވާނެ. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:
އަޅުގަނޑުގެ އިޢުތިރާޟެއް ނެތް މިހާރު ހަމަޖެހިފައިވާ އަގުގެ ތެރެއިން މިކަން ކުރެވެންޏާ. އިތުރު އެއްވެސް ކަހަލަ އެއްޗެއް އަޅުގަނޑުމެންގެ އަތުން ހޭދަވާ ކަމަށް ވަންޏާ އަޅުގަނޑަކަށް އެއް ބަހެއް ނުވެވޭ. އެހެންނަމަވެސް މި އަގުގެ ތެރޭގައި ހަމަޖެހޭ ކަމަށް ވަންޏާ މޯސްޓު ވެލްކަމް.
ރިޔާސަތުން ވާހަކަދެއްކެވުން:
 އެހެން މެންބަރަކު އެބަ އޮތްތޯ ޚިޔާލުފުޅެއް މި ކަމާ ބެހޭ ގޮތުން.
(ވަގުތުކޮޅަކަށްފަހު)
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އާދެ، އަޅުގަނޑު ހުށަހަޅަން މިހާރު ކެއުމުގެ ތެރެއިން ފަރިއްކޮޅުގެ ކަންތައް ހަމަޖެހޭނޭ ތި ވިދާޅުވީ. އެހެންވީމާ، އެ ގޮތަށް އަޅުގަނޑު ހުށަހަޅަން. އަދި މެންދުރުގެ ފަރިއްކޮޅު 12:30 އަށް ތައްޔާރުކުރެވޭ ގޮތަކަށް ނިމޭ ގޮތަކަށް އެ ބޭފުޅުންނަށް އެންގުމަށް ހުށަހަޅަން. 

ރިޔާސަތުން ވާހަކަދެއްކެވުން:

އެހެންވީމާ، އިތުރު ބޭފުޅަކު އެބަ އޮތްތޯ އެ ކަމާ ބެހޭ ގޮތުން އެއްޗެއް ވިދާޅުވާން. މިހާރު ހުށަހެޅި، އޮފް މައިކުގައި އަޅުގަނޑުމެން މި ވާހަކަދައްކާ މި ލެވުނީ މިހާރު އޮތް 60 ރުފިޔާގެ ރޭޓުގައި މި ކަންތައް މެންދުރުގެ ފަރިއްކޮޅަކާ އެކު ހެނދުނުގެ ސައިފޮދު ގެނެވިދާނެ ކަމަށް، ކޭޓަރކޮށްދޭ ފަރާތުން އެއްބަސްވެފައި ވާތީވެ ހެނދުނުގެ ސައިފޮދު މިހާރު ވެސް އޮންނަ ގަޑީގައި ބާއްވާ މެންދުރުގެ ސައިފޮދު ގެންނަ ގަޑިއަކީ 12:30 ކަމަށް ހަމަޖައްސަން ގިނަ މެންބަރުންނަށް ފެނިވަޑައިގަންނަވާތީ އެ ގޮތަށް ހަމަޖެއްސުމަށާއި އަދި އަންނަ ހަފްތާގެ ހޯމައިން ފެށިގެން އެ ގޮތަށް ޢަމަލުކުރުމަށް ކޭޓަރކުރާ ފަރާތްތަކަށް އަންގައިދެއްވުމަށް. އެހެންވީމާ، އަޅުގަނޑަށް މި ހުށަހެޅުނު ގޮތް ރަނގަޅު ކަމަށް ވާ ނަމަ އެ ގޮތަށް ކޮންމެވެސް މެންބަރަކު އެއްޗެއް ވިދާޅުވެދެއްވުން އެދެން. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އާދެ، މުޤައްރިރު ތި ވިދާޅުވި ގޮތް ރަނގަޅު. 

(ވަގުތުކޮޅަކަށްފަހު)

މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، އަޅުގަނޑު ހަމަ ދަންނަވާލަން ބޭނުންވަނީ އަޅުގަނޑުމެން ހަމަ ކޮންމެ ދުވަހެއްގެ 9:30 އަށް މިތަނަށް މިސާލަކަށް ކޮމިޓީ އޮވެގެން އައިސްފައި އަޅުގަނޑުމެން ހަމަ ސިޓީތައް ތަންތަނަށް ފޮނުވާލާ ބަޔަކަށްވުމުގެ ބަދަލުގައި އެބަޖެހޭ މިއަށްވުރެ ރަނގަޅު މަސައްކަތެއް ކުރަން ޙަޤީޤަތުގައި. އެހެންވީމާ، ސިޓީތައް މިތަނަށް އަންނަ އިރުގައި ކޮންމެވެސް ވަރަކަށް މިކޮޅުން ޝޯޓުކޮށްލާފައި މި ދާނެ ދިމާލެއް ވެސް ބަލައިލާފައި އެކީއެކައްޗަކަށް ނަމަވެސް އަޅުގަނޑަކަށް ޤަބޫލެއް ނުކުރެވޭ ސިޓީއެއްގައި އޮތް ކޮންޓެންޓާ ބެހޭ ގޮތުން އަޅުގަނޑުމެން ވާހަކަދައްކަންޖެހޭ ފަރާތެއް. ކޮންތާކަށްތޯ ފޮނުވާނީ. އެހެންވީމާ، މިތަނުން ޝޯޓުކޮށްލައިގެން ގެނައިމަ އެބައި ފަސޭހަވެލާފައި އެއަށްވުރެ މާ މުހިއްމު މަޖިލީސް ހަރުދަނާކުރުމަށް ކުރަންޖެހޭ ކަންތައްތައް ހުރިކަމަށް އަޅުގަނޑު ޤަބޫލުކުރާތީވެ އަޅުގަނޑުމެން ކަމަކާ ދޭތެރޭ ވިސްނާ މިކަން ރަނގަޅުކުރުމުގެ ނިޔަތުގައި ބައެއް ކަންތައްތައް ކުރުމަށް ވިސްނައިގެން އެޖެންޑާކޮށް އަޅުގަނޑުމެން އަމިއްލައަށް މިތަން ތަނަކަށް ހެދުމަށް ބޭނުންވާތީވެ އެ ވާހަކަ ހަމަ ދަންނަވާލީ.

ރިޔާސަތުން ވާހަކަދެއްކެވުން:

އާދެ، ރަނގަޅު އިނގޭތޯ. އެހެންވީމާ، ދެން އަޅުގަނޑުމެން އޮތް އަނެއް މައްސަލައަކީ، އެހެންވީމާ، ދެން ކުރިއަށް މި އެޖެންޑާގެ ދެ ވަނަ އައިޓަމް މި ނިމުނީ ކަމަށް ބަލަނީ، އެއްވެސް ބޭފުޅަކު އިޢުތިރާޟު ނުކުރައްވާތީވެ. ދެން ޢާޒިމު ހުށަހެޅުއްވި ގޮތަށް އަޅުގަނޑުމެން ސިޓީގެ ކަންތައްތައް ކުރިއަށް ގެންދެވޭތޯ އިދާރީ މޭޒާ ގުޅައިގެން އަޅުގަނޑު މަސައްކަތްކުރާނަން. ދެން އެޖެންޑާގެ އަނެއް އައިޓަމަކަށް މި އޮތީ މާލިއްޔަތު ކޮމިޓީން އެދިވަޑައިގެންފައިވާ ދެ މަޤާމެއް އިތުރުކުރުމުގެ މައްސަލަ، މާލިއްޔަތު ކޮމިޓީން ފާސްކުރައްވާފައިވާ. އެހެންވީމާ، އަޅުގަނޑުމެން ޢާއްމު ކޮމިޓީން އެ ކަންތައް ހުށަހަޅުއްވާފައި މި އޮތީ. (ވަގުތުކޮޅަކަށްފަހު) ރައްޔިތުންގެ މަޖިލީހުގެ އިދާރާގެ ފަރާތުން މާލިއްޔަތު ކޮމިޓީގެ އެދިވަޑައިގަތުމަކަށް ފޮނުވާފައި އޮންނަ ސިޓީ އެއް މި އޮތީ. މާލިއްޔަތު ކޮމިޓީގެ ނަންބަރު 50/FP/MC/2010/69 ގައިވާ ގޮތުގެ މަތިން އެ ކޮމިޓީގެ 25 ވަނަ ބައްދަލުވުމުގައި ފާސްކޮށްފައިވާ އެ ކޮމިޓީގެ ގަވާއިދުގައިވާ ގޮތުގެ މަތިން އެ ކޮމިޓީގެ ސެކްޓޭރިއަޓަށް އިތުރު ދެ މުވައްޒަފަކު ބޭނުންވާ ކަމަށް ވަނީ ނިންމާފައޭ. މިގޮތުން ބޭނުންވަނީ ބެޗެލަރސް އޮފް ކޮމާސް، އެކައުންޓިން އެންޑު ފައިނޭންސްގެ ރޮގުން މަތީ ތަޢުލީމު ހާސިލުކޮށްފައިވާ މުވައްޒަފަކާއި މާސްޓަރސް އޮފް ބިޒްނަސް އެޑްމިނިސްޓްރޭޝަން، ބިޒްނަސް މެނޭޖްމަންޓުގެ ދާއިރާ އިން މަތީ ތަޢުލީމު ހާސިލުކޮށްފައިވާ މުވައްޒިފެކެވެ. ވީމާ، މަތީގައި ދެންނެވިފައިވާ ތަޢުލީމީ ފެންވަރުގެ ދެ މަޤާމު އުފައްދަވައިދެއްވާ އެ ދެ މަޤާމަށް މުސާރަކަނޑައަޅުއްވައި ދެއްވުން އެދެމެވެ. މި ސިޓީއާ އެކު މާލިއްޔަތު ކޮމިޓީން ފޮނުވާފައި އޮތް ސިޓީ ވެސް ފޮނުވީމެވެ. އެހެންވީމާ، މި ކަމާ ބެހޭ ގޮތުން ފެނިވަޑައިގަންނަވާ، އަޅުގަނޑުމެންނަށް މި އޮތީ މަޤާމު ވެސް ކަނޑައަޅަން އަންގާފައި. އެހެންވީމާ، މަޤާމަށް ކިޔާނެ ނަން ވެސް އަޅުގަނޑުމެން ކަނޑައަޅަން މި އޮތީ އަންގަވާފައި. 

ހުޅުހެންވޭރު ދާއިރާގެ މެންބަރު މުސާ މަނިކު ވާހަކަދެއްކެވުން:

އަދި އިތުރަށް ސާފުކޮށްލުމަށްޓަކައި މާލިއްޔަތު ކޮމިޓީގެ ބޭފުޅަކާ އެކީގައި ބައްދަލުކޮށްލަން ފެނޭ އަޅުގަނޑުމެން. މަޖިލީހުގެ އިދާރާ އިން މިކަން ހުށަހަޅާފައި އޮތް އިރު މާލިއްޔަތު ކޮމިޓީ އާއި މަޖިލީހުގެ އިދާރާ އިން ބޭފުޅަކާ މި ކޮމިޓީއާ ބައްދަލުކޮށްފައި ނޫނިއްޔާ މިހާރު މުސާރަތައް ހުރި ގޮތާ ދެން މަޤާމު މީގެތެރެއަށް ވަދެގެންދާއިރުގައި އަޅުގަނޑުމެންނަކަށް ކަނޑައެއް ނޭޅޭނެ. އެހެންވީމާ، އެގޮތަށް އެކަން ކޮށްލަން ދެން އޮންނަ ޖަލްސާއެއްގައި އެ މީހުން ގެނައުމަށް ފެނޭ. އެ ވާހަކަ ދަންނަވާލަން. ފެންނަ ވާހަކަ. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އަޅުގަނޑަށް ވެސް މޫސާ މަނިކުގެ އެ ހުށަހެޅުމަށް ތާއީދުކުރަން. އެއީ އެ ދަރަޖައިގެ ބޭބޭފުޅުންގެ މުސާރަތައް ވެސް އެބަޖެހޭ އަޅުގަނޑުމެން ބަލައިލަން. ބަލާފައި އަޅުގަނޑުމެން ގޮތެއް ނިންމެވީމާ ރަނގަޅުވާނެ. 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އަޅުގަނޑުގެ ކުޑަކުޑަ މައްސަލަ އެއް އުޅެނީ. ބައިވަރު ކޮމިޓީތައް މަޖިލީހުގައި އެބަ އޮތް. އެހެންވީމާ، ކޮމިޓީތަކަށް މި ގޮތަށް މުވައްޒަފުން އިތުރުކުރާ ކަމަށް ވަންޏާ ހަމަ އެހެން ކޮމިޓީތަކުން އެ ކޮމިޓީ އަށް ރެލެވެންޓު ސްޓާފުން ޑިމާންޑުނުކުރާނެ ބާވައޭ. އެހެންވީމާ، އުސޫލެއްގެ ގޮތުން އަޅުގަނޑުމެން އެބަ ޖެހޭ އެ ކޮމިޓީއަކުން ކުރަންޖެހޭ މަސައްކަތަކާ އެއްޗެހި ބަލާފައި އެއީ ހަމަ ކޮންމެ ކޮމިޓީއަކުން އެދޭއިރަށް މުވައްޒަފުން ދިނުމުގެ ބަދަލުގައި އެ ކަމަށް އުސޫލެއް ކަނޑައަޅާފައި ބޭއްވުން އެއީ ރަނގަޅު ކަމެއް ކަމަށް ފެންނާތީވެ އެ ވާހަކަ ދަންނަވާލަން. 

ރިޔާސަތުން ވާހަކަދެއްކެވުން:

އެހެންވީމާ، ޢާޒިމު އެބަ އޮތްތޯ އެއްޗެއް ވިދާޅުވާން؟ އެހެންވީމާ، މިހާރު ހުށަހެޅި މި ވާހަކަ ދެކެވުނީ މާލިއްޔަތު ކޮމިޓީން އެދިވަޑައިގެންފައިވާ މަޤާމުތައް އުފެއްދުމާ ބެހޭ ގޮތުން މި ކޮމިޓީ އަށް ހުށަހެޅިފައި އޮތް މައްސަލައިގައި މާލިއްޔަތު ކޮމިޓީގެ އިސްބޭފުޅަކާއި އަދި މަޖިލީހުގެ އިދާރާގެ ފައިސާއާ ބެހޭ ދާއިރާގެ ބޭފުޅަކާ އެކު އަޅުގަނޑުމެން އަންނަ ހަފްތާގައި ބައްދަލުވުމެއް ބާއްވަން. އެހެންނޫންތޯ. އާދެ، އެހެންވީމާ، އަޅުގަނޑުމެން މޫސާ މަނިކު އެ ހުށަހެޅުއްވި މައްސަލަ އެޖެންޑާ ކުރުމަށްޓަކައި އަޅުގަނޑަށް ހީވަނީ...

ހުޅުހެންވޭރު ދާއިރާގެ މެންބަރު މުސާ މަނިކު ވާހަކަދެއްކެވުން:

މަޑުކޮށްލައްވައްޗޭ. އަޅުގަނޑު މިއީ ކޮމިޓީގައި ހިމެނޭ މެންބަރެއް. ދެން ކޮމިޓީގައި ހަމަ 3 މެންބަރަކު ހުށަހެޅި ނިމުނީމާ ކޮމިޓީގެ ޖަލްސާތައް ވެސް ކުރިއަށް ގެންދެވޭ. އެހެންވީމާ، ކުރިއަށް އޮތް ޖަލްސާ އެއް ވީމާ އަޅުގަނޑަށް ފެނޭ ތީތި އެޖެންޑާގައި ހަމަ މި ނިމުނީތާ އެޖެންޑާގެ ފަހަތަށް ތީތި ލައްވާފައި ދެން ކުރިއަށްގެންދާނެ ގޮތެއް ކަނޑައަޅާފައި ނިންމާލަން. ދެން އަޅުގަނޑު މި ކޮމިޓީގައި އިނދެ އަޅުގަނޑު މި ހުށަހެޅީ މިތަނަށް އެއްކަލަ ޢާއްމު ސިޓީ ފޮނުވާ މީހުންނަށް ހަދާހެން ހަދައިގެން ނުވާނެ. އަޅުގަނޑު ހުށަހަޅާފައި ތި އޮތް ހުށަހެޅުމަކީ މިހާރު ސަރުކާރުން މި ތަނަށް ފޮނުވާފައި އޮތް ކެބިނެޓު ފާސްކުރުމާ ބެހޭ މައްސަލައަކަށްވާއިރު ތި ވެސް އެޖެންޑާކުރުމުގެ ކުރީގައި ތި މައްސަލަ ތީގެ ތެރެއަށް ވަންނަންޖެހޭ ކަމަށް އަޅުގަނޑަށް ފެންނާތީވެ އަޅުގަނޑު ތި އޮތީ ތި ހުށަހަޅާފައި. އެހެންވީމާ، އަޅުގަނޑު އެދެން މުޤައްރިރު ތީތި ހުށަހަޅުއްވައިދޭން. 

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު ދެން އޮންނަ ޖަލްސާގެ އެންމެ ކުރީ އެޖެންޑާގައި އެންމެ ފުރަތަމަ އައިޓަމަކަށް މީތި ހިމަނާލަން ގަސްދުކުރަނީ އިނގޭތޯ. އެހެންވީމާ، އަޅުގަނޑު އެ ވާހަކަ ދަންނަވާލަން. (ވަގުތުކޮޅަކަށްފަހު) ދެން އެޖެންޑާކޮށްލާނީ އަޅުގަނޑުމެން އެސް.އެމް.އެސް ކޮށް ނިންމާފައި. ދެން މިއަދު މި އޮތީ އެޖެންޑާ ނިމިފައި. ދެން އެހެންވީމާ، އަޅުގަނޑުމެން ކޮންމެހެން މީތި މިހާރު ނިންމިޔަސް ނުނިންމިޔަސް ވަކި ވާނެ އިތުރު ކަމެއް ވެސް ނޯންނާނެ. އެއީ އަޅުގަނޑުމެން މިހަފްތާގެ ޖަލްސާ ވެސް މި ނިމުނީ. އެހެންވީމާ، ހަމަ ހޯމަދުވަހު... (ވަގުތުކޮޅަކަށްފަހު) އާދެ، ރަނގަޅޭ. ތި ވާހަކަ ރަނގަޅޭ. ދެން ހަމަ ޖަލްސާގެ ތެރޭގަތޯއޭ އެޖެންޑާކުރަން މޫސާ މަނިކު ވެސް ހުށަހަޅުއްވަންވީ. ޖަލްސާގައި... (ވަގުތުކޮޅަކަށްފަހު) ދެން މައްސަލަ އެއް ނެތޭ. ދެން އެހެންވީމާ، މެންބަރުންނަށް ފެނިވަޑައިގަންނަވާ ގޮތެއް އަޅުގަނޑަށް އެއްކަލަ 10 ޖަހާއިރަށް މިއަދު މި ޖަލްސާގެ ވަގުތު ކަނޑައަޅައިގެން މި އައީ. އެހެންވީމާ، ދެން މެންބަރުން ބޭނުންފުޅިއްޔާ އަޅުގަނޑު ކުރިއަށް ގެންގޮސްދީފާނަން އިނގޭތޯ. މައްސަލަ އެއް ނެތް. 

ދާންދޫ ދާއިރާގެ މެންބަރު މުޙަންމަދު ރިޔާޟު ވާހަކަދެއްކެވުން:

އާދެ، ޢިއްޒަތްތެރި މުޤައްރިރު މިއަދުގެ މި ޖަލްސާގައި އަޅުގަނޑުމެން ތި އެޖެންޑާކުރަނީ. އެއީ ރައްޔިތުން މަޖިލީހުގެ ރައީސް ބޭނުންފުޅުވެގެން ގަވާއިދަށް އިޞްލާޙެއް މޫސާ މަނިކު ހުށަހަޅުއްވާއިގެން ޢާއްމު ކޮމިޓީން ހަނދުމަފުޅު އެބަހުރިތޯ؟ އަޅުގަނޑުމެން އިންނާނެ ހަމަ ޕްރޮސީޑިން މިތާ ޤާއިމުކުރެވިފައި އޮންނާނެ. މިއަދުން މިއަދަށް މިއަށް ކޮންމެހެން ގޮތެއް ނިންމާށެކޭ އެއް ނޫން. އަދި މިތަނުން ނިންމައިގެން މަޖިލީސް ފްލޯ އަށް ގޮސްގެންތާ ކަމެއް ފާސްވާނީ ވެސް. އެހެންވީމާ، ދެން އަޅުގަނޑަށް ފެނޭ ހަމަ އެ ކަންތައް ކުރިއަށްގެންދަން. އެއީ ކުރީގައި ވެސް އެ ގޮތަށް ކުރިއަށް ގެންދެވިފައި އެބަ އޮތް. 

ރިޔާސަތުން ވާހަކަދެއްކެވުން:

އެހެންވީމާ، އެހެން މެންބަރުންގެ ޚިޔާލުފުޅު ވެސް ބަލައިލަން ބޭނުން. ދެން އަޅުގަނޑުގެ މައްސަލަ އެއް ނެތް. އަޅުގަނޑަށް ވެސް އެހެން ބޭފުޅުންނަށް ތިއްބެވެންޏާ ހަމަ 10 ޖެހީމާ މިތަން މި ސްލޮޓު އަޅުގަނޑުމެންނަށް މި ގަޑި އިތުރަށް އޮތިއްޔާ އަޅުގަނޑަށް އިނދެވޭނެ ހަމަ. އެހެންވީމާ، އެހެން ބޭފުޅަކު އެއްޗެއް ވިދާޅުވާން އެބަ އޮތްތޯ. (ވަގުތުކޮޅަކަށްފަހު) ކުރިއަށޭ މި ގެންދަނީ. އެހެން މެންބަރަކު އެއްޗެއް ވިދާޅުވާން ބޭނުންފުޅު ކަމަށް ވަންޏާ މިހާރު ރިޔާޟު އެ ހުށަހެޅުއްވި ހުށަހެޅުމަށް ތާއީދުކުރާ ބޭފުޅަކު އެބައިންތޯ. މިއީ މޫސާ މަނިކު ހުށަހެޅުއްވި އެއްޗެއް މިއީ. ދެން މި އެޖެންޑާކޮށްގެން މިއަދު މި ވަގުތު ކުރިއަށް ގެންދަން މި ފެނިވަޑައިގަންނަވަނީ. (ވަގުތުކޮޅަކަށްފަހު) ދެން އަލިބެ ކީކޭތޯ؟ 

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އަޅުގަނޑުގެ އެއްވެސް އިޢުތިރާޟެއް ނެތް، ވަގުތު އޮތިއްޔާ ކުރިއަށް ގެންދިޔުމާ ބެހޭ ގޮތަކުން. ކުރީގައި ވާހަކަދެއްކެވި އެއް ޢިއްޒަތްތެރި މެންބަރަކު ޖަލްސާ އިން ނިކުމެވަޑައިގަންނަވަމުން ވިދާޅުވި، މިއަދު ތިމަންނަ އަށް ފެންނަނީ، އެކަމަކު އެ މެންބަރު ވަޑައިގެން މިހާރު ނެތް. ތިމަންނަ އަށް ފެނިވަޑައިގަންނަވަނީ މިއަދު އެޖެންޑާ ކުރެވިގެން އައި ކަންތައްތައް ނިންމާލާށޭ. އެހެންނަމަވެސް ވަގުތު ހުރިހާ އެންމެންނަށް އޮތިއްޔާ ކުރިއަށް ގެންދިޔުމަކަށް އަޅުގަނޑު އިޢުތިރާޟެއް ނެތް ވާހަކަ ދަންނަވަން. 

ރިޔާސަތުން ވާހަކަދެއްކެވުން:

އެހެންވީމަ، ވަރަށް ރަނގަޅު. އެހެންވީމާ، ރައްޔިތުން މަޖިލީހުގެ ގަވާއިދުގެ 171 ވަނަ މާއްދާ އަށް ހުށަހަޅާ އިޞްލާޙު އަޅުގަނޑުމެން މި އެޖެންޑާގެ 4 ވަނަ ނަންބަރަކަށް މިއަދު ލައިގެން ޖަލްސާ އިތުރަށް ދައްމާލަން 4 މެންބަރުންނަށް ވެސް ފެނިވަޑައިގަތުމާ އެކު އަޅުގަނޑު އެ ގޮތަށް އިޢުތިރާޟު ނުކުރައްވާތީވެ ޖަލްސާ ދިގުދައްމާލައިގެން ކުރިއަށް ގެންދަން އަޅުގަނޑު މި ނިންމީ. އެހެންވީމާ، މޫސާ މަނިކު ތި ހުށަހެޅުއްވުން ހުށަހަޅުއްވާލަދެއްވުން އެދެން. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

ޝުކުރިއްޔާ ޢިއްޒަތްތެރި މެންބަރުން އަދި ޢިއްޒަތްތެރި މުޤައްރިރު. އަޅުގަނޑުގެ މި ހުށަހެޅުމަކީ މި ޤާނޫނުއަސާސީގައި އޮޅުންއަރާ ގޮތަށް އޮތް ކަމަކާ ގުޅިގެން އަޅުގަނޑަށް ހަމަ މަޖިލީހުގެ ގަވާއިދު ބެލުމަށްފަހުގައި އެ ގަވާއިދުގެ 171 ވަނަ މާއްދާ އަށް (މ) އެއް އިތުރުކުރުމަށް އަޅުގަނޑު ހުށަހަޅާ ހުށަހެޅުމެއް. އެހެން މި ދެންނެވީ މިހާރު ރައްޔިތުންގެ މަޖިލީހުން ކަންކަމަށް ރުހުން ދިނުމާއި އަދި މީހުން ކަންކަމަށް ޢައްޔަންކުރުމަށް އުސޫލުތަކެއް ކަނޑައެޅިގެން ޤާނޫނުއަސާސީގައި ބުނެފައި އެބަ އޮވޭ. އެހެން އޮތް އިރުގައި ރައްޔިތުންގެ މަޖިލީހުގެ ކަންކަން ހިންގުމަށް ހެދިފައިވާ ގަވާއިދަކުން ދިވެހިރާއްޖޭގެ ޤާނޫނުއަސާސީގައި ރައީސުލްޖުމްހޫރިއްޔާ އަށް ލިބިފައިވާ ބާރެއްގެ ތެރެއަށް އަޅުގަނޑުމެންނަށް ވަދެވޭހެން އަޅުގަނޑަށް ހީވާތީވެ އަޅުގަނޑުގެ މި ހުށަހެޅުން މި ހުށަހަޅަނީ. އެއީ ވަޒީރުންގެ މަޖިލީހަށް ރުހުން ދިނުމަށް ކަމަށް ބުނާ ހިނދު، ވަޒީރުންގެ މަޖިލީހުގެ މެންބަރުންނަށް ރުހުން އަޅުގަނޑުމެން ނުދީފިއްޔާ ވާނެ އެއްވެސް ގޮތެއް ޤާނޫނުއަސާސީގައި ނެތް ބުނެފަ އެއް. ދެން އަޅުގަނޑުމެން ގަވާއިދަކުން މި އޮންނަނީ ނިންމާފައި މިނިވަން މުއައްސަސާތަކަށް މީހުން ޢައްޔަންކުރުމާއި އަދި ރުހުން ދިނުމަކީ ކޮބައިކަން. އެހެންނަމަވެސް ވަޒީރުންނަށް ރުހުން ދޭނެ ގޮތެއް މީގައި ނެތް ލިޔެފަ އެއް. ވަޒީރުންގެ މަޖިލީހަކީ ޤާނޫނުއަސާސީގައި ކަނޑައެޅި ބަޔާންކުރެވިފައިވާ ދައުލަތުގެ އެއްބާރުގެ ތެރޭގައި ހިމެނޭ އެންމެ ވަރުގަދަ އެއް ދާއިރާ ކަމަށް ވާއިރުގައި ވަޒީރުންގެ މަޖިލީސްގެ މެންބަރުންތަކެއްގެ ނަންފުޅު މި ތަނަށް ފޮނުއްވައި، ވަޒީރުންގެ މަޖިލީހުގެ މެންބަރުންނަށް ރުހުން ނުދީފި ނަމަ ދެން ވާންވީ އެއްވެސް ގޮތެއް ލިޔެފައި ނެތުމުން އަޅުގަނޑު އަސްލުގައި މި ދެންނެވީ. އެއީ ސިޔާސީ ވާދެވެރި ޕާޓީތަކެއްގެ ތެރޭގައި އަޅުގަނޑުމެން މަސައްކަތް ކުރަމުން ދާއިރުގައި ސަރުކާރުން މިތަނަށް ފޮނުވާ އެއްޗަކަށް ރުހުން ނުދިނުމަކީ އޮތް ކަމެއް. އެކަމަކު ރުހުން ނުދީފިއްޔާ ދެން އަޅުގަނޑުމެން ދަނީ ކޮން ހިސާބަކަށްތޯ ކޮންގޮތަކަށްތޯ މިކަން ވެގެންދާނީ ނެތް. އެހެންވީމާ، ރުހުން ދިނުން ކަމަށް މި ބަލަނީ އަޅުގަނޑުމެން ބަލަނީ މަޖިލީހަށް މައްސަލަ ފޮނުވީމާ އެ ރުހުން ލިބުނީ. ދެން ޤާނޫނުއަސާސީގައި ވަރަށް ރަނގަޅަށް ވަޒީރަކު އޭނަ އަދާކުރަންޖެހޭ މަޤާމު އަދާ ނުކޮށްފިނަމަ ދެން އޭނަގެ މައްޗަށް އިތުބާރު ނެތް ކަމަށް ނެގޭނެ ފުރުޞަތު ރައްޔިތުންގެ މަޖިލީހަށް އެބަ އޮތް. އެހެންވީމާ، ރައީސުލްޖުމްހޫރިއްޔާ އަށް ޤާނޫނުއަސާސީން ލިބިދޭ ބާރުގެ ދަށުން ވަޒީރުންގެ މަޖިލީހެއް އެކުލަވާލައި، ވަޒީރުންގެ މަޖިލީހަށް ރައްޔިތުންގެ މަޖިލީހުން އެ ރުހުން ހޯދަން ފޮނުވާ ހިސާބުން ފަށައިގެން ވަޒީރުންގެ މަޖިލީހަކީ އިތުބާރު ނެތް ކަމަށް ނެގޭނެ ކަމަކަށް އަޅުގަނޑަކަށް ނުފެނޭ. މިދެންނެވި ވޯޓަކަށް އަހައިގެން ވޯޓަކުން ވަޒީރަކުގެ މަޤާމުގައި އޭނަ ހުންނަން ފާސްނުވެއްޖެ ކަމަށް ވަނީ ވިއްޔާ އޭގެ މާނައަކީ އަޅުގަނޑުމެންނަށް އެ ނެގެނީ އިތުބާރު ނެތް ކަމަށް. އެކަމަކު ޤާނޫނުއަސާސީގައި ބުނަނީ އަދި އަޅުގަނޑުމެންގެ ގަވާއިދުގައި ވެސް ބުނެފައި މި އޮންނަނީ އެމީހަކު އެކަމަށް ތަޞައްރަފު ފުދޭ މީހެއްތޯ ބަލަންޖެހޭނޭ. އެހެންކަމަށްވުމުން ގަވާއިދުގެ 171 ވަނަ މާއްދާއަށް އަޅުގަނޑު މި ހުށަހަޅާ އިޞްލާޙަކީ ރައްޔިތުންގެ މަޖިލީހުގެ ގަވާއިދުގެ 171 ވަނަ މާއްދާ ތިރީގައި މިވާ ގޮތަށް އިޞްލާޙުކޮށް އެ މާއްދާ އަށް (މ) އެއް އިތުރުކުރަން. 171 ވަނަ މާއްދާގެ (މ) މިއީ އަޅުގަނޑު ހުށަހަޅާ ގޮތް. މި މާއްދާގައި އެހެން އަކުރުތަކުގައި އެހެން ގޮތަކަށް ބަޔާންކޮށްފައި ވީ ނަމަވެސް ރައްޔިތުންގެ މަޖިލީހުން ރުހުން ދޭންޖެހޭ މައްސަލައަކީ ދިވެހިރާއްޖޭގެ ޖުމްހޫރިއްޔާގެ ޤާނޫނުއަސާސީގައި 129 ވަނަ މާއްދާގެ (ހ) ގެ ދަށުން ވަޒީރުންގެ މަޖިލީހުގެ މެންބަރުންގެ ގޮތުގައި ރައީސުލްޖުމްހޫރިއްޔާ ޢައްޔަންކުރާ މީހުންގެ ނަންތައް ޤާނޫނުއަސާސީގެ 129 ވަނަ މާއްދާގެ (ރ) ގައި ވާ ގޮތުގެ މަތިން ރައްޔިތުންގެ މަޖިލީހުގެ ރުހުން ހޯދުމަށްޓަކައި ހުށަހަޅާ މައްސަލަ އެއް ކަމަށް ވާ ނަމަ ރައްޔިތުންގެ މަޖިލީހަށް އެ ލިޔުން ލިބުމުން ރައްޔިތުންގެ މަޖިލީހުގައި އެ ކަމެއް އިޢުލާނުކުރުމަށްފަހު ރައްޔިތުން މަޖިލީހުގެ ދާއިމީ ކޮމިޓީތަކުގެ ތެރެއިން އެ މައްސަލައަކާ ގުޅޭ ދާއިމީ ކޮމިޓީއަކަށް މައްސަލަ އެއް ފޮނުވާނީއޭ. ކޮމިޓީގެ މަރުޙަލާގައި ނަން ހުށަހެޅޭ މީހެއްގެ ކިބައިގައި ޤާނޫނުއަސާސީގައި ބަޔާންކޮށްފައިވާ ޝަރުތުތައް ފުރިހަމަވޭތޯ. ޝަރުތު ފުރިހަމަވާ ކަމަށް ކޮމިޓީން ނިންމައިފި ނަމަ މަޖިލީހުގެ ރުހުން ލިބުނީ ކަމުގައި ބެލެވޭނެ އެވެ. މިއީ އަޅުގަނޑު މި ހުށަހަޅާ އިޞްލާޙަކީ. އެއީ އެހެންވީމާ، އަޅުގަނޑު މި އިޞްލާޙު ހުށަހަޅާލަމުން މިދެންނެވީ އަޅުގަނޑަށް އަސްލުގައި މިކަން ފެންނަ ގޮތް. އެއީ ވަޒީރަކު އަޅުގަނޑު އަދިވެސް ހަމަ ދަންނަވާލާނަން ވަޒީރެއްގެ އިތުބާރު ނެތް ކަމަށް ނެގޭނެގޮތާއި ވަޒީރަކު މަޤާމުން ވަކިކުރެވޭނެ ގޮތް އެބަ އޮތް. ކޮންމެ ގޮތެއް ވިޔަސް މިއަދު ރައީސުލްޖުމްހޫރިއްޔާ އެވަނީ ވަޒީރުންގެ މަޖިލީސް އެކުލަވާލާފައި. އެހެންވީމާ، އަޅުގަނޑުމެން މި ތަނުން މި އުޅެނީ އިތުބާރު ނެތް ކަމަށް ނަގާކަށް ނޫން. ރުހުން ދޭން. އެހެންވީމާ، ރުހުން ދިނުމުގައި އަޅުގަނޑުމެންނަށް ބެލެން އޮތީ ހަމައެކަނި މިކަން ދެން އޮތީ ޤާނޫނުއަސާސީގައި ވަޒީފާ އަދާކުރުމާއި ވަޒީފާގެ ޙައްޤުތަކާ ބެހޭ ގޮތުން ލިބިގެންދާ ކަންތައްތައް. އެހެންވީމާ، މި ހުރިހާ މަރުޙަލާ އެއް ހުރީމަ އަޅުގަނޑަށް ހަމަ ޤާނޫނުއަސާސީ ބަލާބަލާ އެއްގޮތަކަށްވެސް މިއަކުން އަޅުގަނޑުމެންގެ މަޖިލީސް މީގައި ސަލާމަތްވާނެ ގޮތެއް ނުފެނުނީމަ. އެއީ ރައީސުލްޖުމްހޫރިއްޔާ އަށް ބާރު ލިބިގެންވޭ ރުހުން ދިނުމަކީ އަޅުގަނޑު ދެކޭގޮތުގައި މިސާލަކަށް މީހަކަށް ނުރުހުނަސް ހުރެދާނެ ނުރެހޭ މީހަކު ވެސް ތަނެއްގައި ހުރެދާނެ. އެހެންވީމާ، ރުހުން މި ދޭންޖެހެނީ އެއީ ރައީސުލްޖުމްހޫރިއްޔާ އެ ބޭފުޅާގެ ވަޒީރަކަށް ހުށަހަޅާ މީހަކީ ރައީސުލްޖުމްހޫރިއްޔާ އޭނައާ ރުހޭ މީހެއް ކަމަށް ވެއްޖިއްޔާ އެ ނިމުނީ. އަޅުގަނޑުމެން ނުރުހޭ މީހަކު ބަހައްޓައިގެން އުޅެފާނެ ކަންނޭނގެ. މިތަނުގެ އިދިކޮޅު ޕާޓީތަކާއި އަދި އެއްކޮޅު ޕާޓީތަކުން ނުރުހޭ ކަންތައްތައް ވެސް އެބަ ހިނގާ. އެހެންވީމާ، ރުހުން ދިނުން އަޅުގަނޑުމެންނަށް ޤާނޫނުއަސާސީގައި ނެތް މާނަކުރެވިފަ އެއް. ދެން ޤާނޫނުއަސާސީ ހެދި މަޖިލީހުގައި އިން މީހެއް އަޅުގަނޑަކީ. ވާހަކަދެކެވިފައި ހުރި ގޮތާއި ކަންކަން ހިނގާފައި ހުރި ގޮތަށް ބަލާއިރުގައި ރިޔާސީ ނިޒާމެއްގެ ސިފަތަކުގެ މައްޗަށް އަޅުގަނޑުމެންގެ ރައްޔިތުންގެ ފެންނަ ނުފެންނަ  ވޯޓަކަށް ދިޔައިރުގައި ރިޔާސީ ނިޒާމުގެ ސިފަތަކުގެ ތެރޭގައި އަޅުގަނޑުމެން އޮންނާނެ މިކަން ކަނޑައަޅާ ރައްޔިތުންގެ ފެންނަ ނުފެންނަ ވޯޓަކުން ނިންމާފައި. އެހެންވީމާ، މިކަން އަޅުގަނޑުމެންގެ ގަވާއިދަށް ވެސް އަދި ޤާނޫނުއަސާސީ އަށް ވެސް ގެނެވިފައި ނެތީމަ މިކަން ހިނގާނީ މި އުސޫލުން ކަމަށް އަޅުގަނޑަށް ފެންނާތީ މި ހުށަހެޅުން ހުށަހެޅީ. ޝުކުރިއްޔާ. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

ޝުކުރިއްޔާ. އަޅުގަނޑު މޫސާމަނިކު އެ ހުށަހެޅުއްވި ހުށަހެޅުމަށް ތާއީދުކުރަން. 
މެދުހެންވޭރު ދާއިރާގެ މެންބަރު ޢަލީ ޢާޒިމް ވާހަކަދެއްކެވުން:

އާދެ، އަޅުގަނޑު ވެސް މުޅި ކޮންސެޕްޓަށް ވިސްނާލިއިރުގައި މީގައި އެބަ އުޅޭ އުނދަގޫވާ ކަހަލަ ކަންތައްތައް. އެހެންނަމަވެސް، އަޅުގަނޑު ވެސް ހަމަ މި މައްސަލަ ނިކުތުމާ އެއްކޮށް ކުރީގައި ދެން ބައެއް ޔައުމިއްޔާތައް ބަލައިލިއިރު އަޅުގަނޑަށް އެބަހުރި ވަރަށް ސާފުކޮށް ފެންނަން ރުހުން ދިނުމަކީ ކޮބައިކަން. ހަމަ ޔަޤީނުން ވެސް ޔައުމިއްޔާތަކުން މިއަދުގެ ރައީސުލްޖުމްހޫރިއްޔާ މިއަދު ފޮނުއްވި ސިޓީއެއްގައި ވެސް އެބަ އޮވޭ ޔައުމިއްޔާ އެއްގައި މިހެން އޮވެގެން މި ކަންތައްތައް މިހެން ކުރާ ވާހަކަ. އެހެންވީމާ، ރުހުން ދިނުމަކީ ކޮބައިކަން އެ ޔައުމިއްޔާތަކުން ވަރަށް ސާފުކޮށް އޭރުގެ އެވާހަކަ ދެއްކެވި ބޭފުޅުން އެބަ އޮތް ބުނެފައި ކޮބައިކަން ރުހުން ދިނުމަކީ، ރުހުން ނުދިނުމަކީ ކޮބައިކަން ރުހުން ނުދީފިއްޔާ ދެން ކިހިނެއްކަން ވާނީ ވަރަށް ސާފުކޮށް. އެހެންވީމާ، އަޅުގަނޑު ދަންނަވާލަން މިއުޅޭ ވާހަކަ އަކީ މީގެކުރިން ވެސް އެބަ އޮތޭ ޕްރެސިޑެންޓެއް ސެޓުކޮށްފައި. ޕްރެސިޑެންޓަކީ ހަމަ މިހާރުގެ ރައީސުލްޖުމްހޫރިއްޔާ ވެސް ކުރީ ކެބިނެޓު އިޢުލާންކުރުމުގެ ކުރިން ހަމަ ތެޅިފޮޅިގެންނެކޭ އަޅުގަނޑު ނުދަންނަވާނަން. އަޅުގަނޑު ދަންނަވާނީ އަވަހަށް އެ މަސައްކަތްކުރުމުގެ ނިޔަތުގައި މަޖިލީހަށް ކޮންމެހެން ރުހުން ހޯދުމަށްފަހު ހުވާކޮށްފައޭ އޮތީ. އެހެންވީމާ، ކުއްލިއަކަށް އެގޮތް އެހެން ގޮތަކަށް އަމިއްލަ އަށް ޅަ އެއްޗެއް އެޅިގެން ނަމަވެސް ނޫނިއްޔާ އެހެން ވިސްނުމެއްގެ ތެރެއިން ކުރި ކަމެއް ނަމަވެސް އެ ކަމަކަށް އަނެއްކާވެސް އެހެން މަގެއް ހޯދުމުގެ ނިޔަތުގައި ކުރިން ޕްރެސިޑެންޓެއް ސެޓުކޮށްފައި އޮތް ކަމަކަށް އަބަދުވެސް ޕްރެސިޑެންޓުގެ ވާހަކަ ދައްކާތީވެ ކުއްލިއަކަށް މީތި އަނބުރާލެވޭނެ ކަމަކަށް އަޅުގަނޑެއް ޤަބޫލެއް ނުކުރަން. ވަރަށް ސާފުކޮށް އެބަ އޮތް. އެހެންވީމާ، އަޅުގަނޑުމެން މީތި ޤާނޫނުއަސާސީގައި ވަކި ގޮތަކަށް ލިޔެވިފައި އޮއްވާ ދެން އޭތި މާނަކުރަން އިތުރު ބަޔަކަށް ޖެހިޖިއްޔާ އަޅުގަނޑަށް ހީވަނީ ސުޕްރީމް ކޯޓާ  ހިސާބަށް ހެން ދާންޖެހޭނީ. އެހެންވީމާ، ކުއްލިއަކަށް މިއަދު ގަވާއިދު ބަދަލުކޮށްފައި މި ކަމާ ގުޅޭ ގޮތުން ކުއްލިއަކަށް ގަވާއިދަށް އިޞްލާޙެއް ގެނައުމަކީ އަޅުގަނޑު ޤަބޫލުކުރާ ކަމެއް ނޫން. 

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

އަޅުގަނޑު ދަންނަވާލަން 16 ވަނަ ރައްޔިތުންގެ މަޖިލީހުގައި ތިބި ދެ މެންބަރަކު އަޅުގަނޑަށް ހީވަނީ 3 މެންބަރަކު އަޅުގަނޑަށް ހީވަނީ މި ތަނުގައި އެބަ ތިބި ކަންނޭނގެ. 16 ވަނަ ރައްޔިތުންގެ މަޖިލީސް އޭރުގައި އެކުލެވިފައި އޮތީ ކުރީގެ ޤާނޫނުއަސާސީގެ ދަށުން އޭރުގެ މަޖިލީހުގެ މެންބަރުންގެ އަދަދަކީ 50. އޮތް އިރުގައި ދިވެހިރާއްޖޭގެ އިދާރީ ދާއިރާތަކުން އިންތިޚާބުކޮށްފައި ތިބީ ކޮންމެ ދާއިރާއަކުން ދެ މެންބަރުން. ރައީސުލްޖުމްހޫރިއްޔާ ޢައްޔަންކުރި 8 މެންބަރުން ތިބީމާ އޭރުގެ އެ މަޖިލީހުގެ ހާލަތަށް ބަލާފައި މި ޤާނޫނުއަސާސީގެ ދަށުން ފުރަތަމަ ހޮވުނު ރައީސުލްޖުމްހޫރިއްޔާގެ ޚިޔާލުފުޅުން ނިންމަވާފައި އޮތް ގޮތް އަޅުގަނޑަށް ވަރަށް ރަނގަޅަ އިނގޭތީ މި ދެންނެވީ. ވިދާޅުވި ތިމަންނަ ވަޒީރުންގެ މަޖިލީސް ތަކުގައި ހުވާ ވެސް ކުރުވާނީ ތިމަންނަ އަށް އެ މީހުންގެ ރުހުން އޮތްތޯ ބަލާ ވޯޓަށް ނަގާފައޭ. އެއީ މިދަންނަވާ ގޮތަށް ތިމަންނަ އަމިއްލަ އަށް ޢައްޔަންކުރާ 8 މީހަކު އެބަ ތިއްބޭ. އެހެންވީމާ، އެ ހާލަތު މިއަދު މި އޮތީ ބަދަލުވެފައި. ޤާނޫނުއަސާސީގައި ވަރަށް ރަނގަޅަށް އެބަ ބުނޭ ރައީސުލްޖުމްހޫރިއްޔާ ވަޒީރުންގެ މަޖިލީސް ހުވާކުރުމަށް ފަހުގައޭ މަޖިލީހުގެ ރުހުން ހޯދުމަށްޓަކައި ފޮނުވާނީ. އެހެންވީމާ، ހުވާކުރުމުން އެއީ އެ މީހުންގެ ވަޒީފާ އަށް އެ މީހުން އެ އޮތީ ހަވާލުކުރެވިފައި. ޢައްޔަންކުރުމަކީ ދެން އެއީ އެކަން ނިންމާ ގޮތް. ދެން މައްސަލަ އެއް ނެތް މީހަކަށް މަޤާމު ހަވާލުކުރުމުގެ ތެރޭގައި ހިމެނޭ ކަންކަން ދެން މައްސަލަ އެއް ނެތޭ. (ވަގުތުކޮޅަކަށްފަހު). ދެން މުޤައްރިރު އަސްލު މީގައި ބައިވެރިވެވަޑައި ނުގަތުން އެދެން އިނގޭތޯ. ތި މަޤާމުގައި އިންނަވައިގެން. އަޅުގަނޑު އެހެންވީމާ، މިދެންނެވީ ޢިއްޒަތްތެރި މެންބަރު ޢާޒިމު އެ ވިދާޅުވީމަ އަޅުގަނޑުމެންނަށް އެނގިގެން އޭރުގައި އެކަން ކޮށްފައި އޮތީ ޢައްޔަންކުރީ ވެސް ނަންތައް މަޖިލީހަށް ފޮނުވާފައި އެއްކަލަ އޭރުގެ ތާއީދުހޯދާފައި މި ދެންނެވި ގޮތަށް ރައީސުލްޖުމްހޫރިއްޔާގެ އަމިއްލަ 8 މެންބަރުން ތިބީމަ ވަރަށް ބޮޑު މެޖޯރިޓީ އެއް ނެގޭނެ ކަމަށް ރައީސުލްޖުމްހޫރިއްޔާ ވިސްނައިގެން ކޮށްފައިވާ ކަމަކަށް ވާތީ. ދެން މީގައި އަޅުގަނޑު ހަމަ އެދެން މި އިޞްލާޙު ބަލައިގަނެފައި އަޅުގަނޑުމެން ދެން މީތި ފްލޯރ އަށް ފޮނުވީމަ ނުވަތަ އަޅުގަނޑުމެން މީތި ދެން މީގައި ބަހުސްކޮށްގެން ކޮޅެއް ހޯދޭނެ ކަމަށް ނުދެކެން. ގަވާއިދެއް އިޞްލާޙެއް ހުށަހެޅިއްޖިއްޔާ ކޮންމެ ގޮތެއް ވިޔަސް އެކަން ނިންމާނީ އަޅުގަނޑު ޤަބޫލުކުރާ ގޮތުގައި މަޖިލީހުގެ ފްލޯރ އިން. އެއީ މި އަޅުގަނޑުމެންނަށް ލިބޭ ޙައްޤެއް އަޅުގަނޑުމެންގެ ގަވާއިދަށް މި ހުށަހަޅަނީ. މެންބަރަކު ތާއީދުކުރައްވައިފިއްޔާ އެ ބަލައިގަތުމަށް ފަހުގައި އޭތި ފޮނުވާލީމަ ނިމުނީ ކަމަށް އަޅުގަނޑު ދެކެނީ. 

މެދުހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

އަނެއްހެން އަޅުގަނޑު އޭރުގައި މަޖިލީހުގައި މަސައްކަތެއް ނުކުރަން. އެހެންނަމަވެސް، އަޅުގަނޑަށް މި ކަންތައްތައް ދިމާވީމަ ހަމަ ޔައުމިއްޔާތައް އެބަހުރި ފެންނަން މަޖިލީހުގެ ޔައުމިއްޔާތައް. މި އެއްޗެހި ބަލައިލިން. އަޅުގަނޑު ދެންހަމަ އެއާއެކު އަޅުގަނޑު އަދިވެސް އެއް ފަހަރު ހަމަ ދަންނަވާލަން ބޭނުން ޙަޤީޤަތުގައި ކުރީގެ ރައީސުލްޖުމްހޫރިއްޔާ އެ ގޮތަށް ކަންތައްތައް ކުރައްވާފައި އޮތަސް އަނެއްކާ އެ ހަމަ ފްލޯރކުރުމުގެ ގޮތުން މިހާރުގެ ރައީސުލްޖުމްހޫރިިއްޔާ ވެސް އެބަ އިނޭ މި ގޮތަށް ކަންތައްތައް ކުރައްވާފައި. އެހެންވީމާ، އަޅުގަނޑު ތަކުރާރުކޮށް މި ދަންނަވަނީ ނިންމާފައި އެބަ އޮތޭ ވަކި ހިސާބަކުން މިކަން މި ކަންތައް ކުރެއްވި ގޮތަކީ މިހާރުގެ ރައީސުލްޖުމްހޫރިއްޔާ ވެސް ނިންމާފައި އޮތީމައޭ އަޅުގަނޑު މިދަންނަވާނީ އެއްގޮތަކަށް ވެސް މި ބަދަލުގެންނަން ނުފެންނަ ވާހަކަ.

ވެލިދޫ ދާއިރާގެ މެންބަރު ޢަލީ މުޙައްމަދު ވާހަކަދެއްކެވުން:

އާދެ، ރުހުން ދިނުމާ ބެހޭ ގޮތުން މި އުފެދޭ ތަފާތު ޚިޔާލުތަކުގެ ތެރޭގައި ދެންމެ މޫސަ އެ ގެންނެވި އިޞްލާޙުގައި އަޅުގަނޑަށް ފާހަގަކުރެވުނު އެއް ކަމަކަށް އަޅުގަނޑަށް އެންމެ ފުރިހަމައަކަށް ތާއީދެއް ނުކުރެވޭ. މިހެން މިދެންނެވީ ކޮމިޓީއަކަށް ހުށަހެޅިގެން ކޮމިޓީން ނިންމާފައިވާ ގޮތަކަށް މަޖިލީހުން ނިންމާ ކަމެއް ވެޖިއްޔާ އަދި ކޮންމެ ގޮތަކަށް ނިމުނު ކަމުގައި ވިޔަސް ފްލޯރ އިން ކަންނޭނގެ ނިންމަންޖެހޭނީ. އެހެންނަމަވެސް، ހަމަ އޭގެފަހުން ވިދާޅުވެއްޖެ މި އިޞްލާޙު ވެސް ފްލޯރ އަށް ގޮސްގެން ފްލޯރ އިން ނިންމާ ގޮތަކަށް ނިމޭނެ ކަމަށް. ދެން މި މައްސަލައިގައި ކުރިއަށް ދިއުމުގައި ޙަޤީޤަތުގައި ވެސް ބޭނުންވޭ ތަފާތު ބޭފުޅުންގެ ޚިޔާލު ބޭނުންވޭ މި ކަމަށް. މިދެންނެވީ އިންޑިޕެންޑެންޓު މެންބަރުންގެ ޚިޔާލު ވެސް އެބަ ބޭނުންވޭ. ދެން އަނެއްކާ މި ކޮމިޓީގެ ތަންކޮޅެއް އިތުރު މީހުން އިތުރު މެންބަރުން ތިބެގެން މިކަމަށް ގޮތެއް ނިމިގެން ދިއުމަކީ ރަނގަޅު ކަމެއް. އެހެންނަމަވެސް،  މިއަދު ވެސް ނިންމާ ނިންމުމުގެ ބާރު އެބައޮތް އަޅުގަނޑުމެން އަތްމަތީގައި. އެކަމަކު، ކިހިނެއްތޯއޭ ވާނީ މިއަދުގެ އެހެން ގަޑިއެއްގައި ނަމަވެސް ތަންކޮޅެއް އިތުރު މެންބަރުން ކޮޅެއް ލައިގެން މިކަން އަވަހަށް ނިންމާލުން. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

މުޙައްމަދު ރަޝީދު އެއްޗެއް ވިދާޅުވާން...
ހިތަދޫ މެދު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:

އަޅުގަނޑު ދެންހަމަ ޖުމްލަކޮށް ދެއްކެވި ވާހަކަ އަށް ތާއީދު މޫސާގެ ވާހަކަ އަށް. ފްލޯރ އަށް ފޮނުވަން ވީހާވެސް އަވަހަކަށް މި ކޮމިޓީން ނިންމުން އަޅުގަނޑު ވެސް ބޮޑަށް.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

ޢިއްޒަތްތެރި މުޤައްރިރު އަޅުގަނޑުމެން މިތަނަށް މައްސަލަ އެއް ނޫނީ ކަމެއް ހުށަހެޅުމުން އަޅުގަނޑުމެން އެ ކަމުގައި ވިސްނާލާ ވާހަކަދައްކާލުމަށްފަހު މީގެކުރިން ވެސް ފޮނުވަމުން އައީ މަޖިލީހުގެ ފްލޯރ އަށް. މަޖިލީހުގެ ފްލޯރ އިން ނިންމާނީ މިއީ ރައްޔިތުންގެ މަޖިލީސް ހިންގާ ގަވާއިދަށް ގެންނަން ފެންނަ ބަދަލެއްތޯ. އެހެންވީމާ، އަޅުގަނޑަށް ހީވަނީ އަޅުގަނޑުމެންނަށް ފުދޭވަރަކަށް ވާހަކަދެއްކިއްޖެ ހެން. އެެހެންވީމާ، އަޅުގަނޑަށް ފެނޭ މި ނިންމާލަން.

މެދުހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

ކިހިނެއްތޯ މި އޮންނަނީ މުޤައްރިރު، އަޅުގަނޑު ވެސް ހަމަ ސާފުކޮށްލަން ބޭނުންވަނީ މިހާރު މޫސާ މިއޮތީ ހުށަހަޅާފައި ހުށަހެޅުމެއް މި ގަވާއިދަށް އިތުރު މާއްދާ އެއް ޕޮއިންޓެއް އިތުރުކޮށްފައި ފޮނުވާ އަކުރެއް އިތުރުކޮށްފައި. އަޅުގަނޑު ދަންނަވާލަން މި އުޅޭ ވާހަކަ އަކީ އަޅުގަނޑުމެންނަށް އަނެއްކާ ހަމަ އޮންނާނެތޯއޭ ހަމަ ތިއަށް އިތުރު އެއްޗެއް އިތުރު ކޮށްލައިގެން ފޮނުވޭ ކަހަލަ ފުރުޞަތެއް. މިސާލަކަށް އަޅުގަނޑު މި ދަންނަވަނީ ތީގައި އެބަ އޮތޭ ޖަހާފައި ރުހުން ހޯދުމާއި ނުހޯދުން. އެހެންވީމާ، އަޅުގަނޑަށް ފެނޭ އެހެންވެއްޖިއްޔާ އިތުރުކޮށްލަން ރުހުން ނުލިބިއްޖެ ނަމަ އެއީ ވަޒީރުންގެ މަޖިލީހަށް ޢައްޔަންނުކުރެވޭނެ ފަރާތެއް ކަމަށް އަޅުގަނޑު އެ ތަންކޮޅު އިތުރުކޮށްލަން އަޅުގަނޑު ބޭނުންވާތީވެ. 

ރިޔާސަތުން ވާހަކަދެއްކެވުން:

ނޫން މި ކޮމިޓީ އަށް ހުށަހަޅައިގެން ބަހުސްކުރާ ކަމަށް ވަންޏާ ކޮމިޓީ މެންބަރުންނަށް ފެނިވަޑައިގެންފިއްޔާ އިޞްލާޙުކުރެވޭނެ. އެކަމަކު، އަޅުގަނޑުމެންނަށް ނުފެނިއްޖިއްޔާ އިޞްލާޙެއް ނުކުރެއްވޭނެ. އެކަމަކު މޫސާމަނިކު ހުށަހެޅުއްވިޔަސް އިބާރާތް ބަދަލުކުރަން މި ކޮމިޓީ އަށް ފެނިވަޑައިގެންފިއްޔާ ކުރެވޭނެ. އެއީ، ފްލޯރ އިން ވެސް ކުރެވޭނެ. މި ތަނުން ވެސް ކުރެވޭނެ. (ވަގުތުކޮޅަކަށްފަހު) އެހެންވީމާ، އަޅުގަނޑުމެން އޮފް މައިކު ގައި މި ވާހަކަދެއްކުނީ މޫސާ މަނިކު މި ހުށަހެޅުއްވި ގަވާއިދުގެ 71 ވަނަ މާއްދާ އަށް ހުށަހަޅާ އިޞްލާޙު އަޅުގަނޑުމެން ކޮމިޓީ އަށް ބަލައިގަނެ އެ ގަވާއިދުގެ 94 ވަނަ މާއްދާގައި ވާ ގޮތުގެ މަތީން ދިރާސާކުރުމަށްޓަކައި ކޮމިޓީގެ ދެން އަންނަ އަޅުގަނޑުމެން ބައްދަލުވުމަކަށް އެޖެންޑާކޮށް މެންބަރުން ކޯރަމުގެ އަދަދު އިތުރު ކުރުމަށްފަހުގައި މިކަން ދިރާސާކުރުމަށްފަހު މަޖިލީހުގެ ފްލޯރ އަށް ފޮނުވާ ގޮތަކަށް. އެހެންވީމާ، މި ކަމާ އިޢުތިރާޟު ނުކުރައްވާ ކަމަށް ވަންޏާ އެ ގޮތަށް ނިންމާލާފައި މިއަދުގެ ޖަލްސާ ނިމުނީ ކަމަށް އަޅުގަނޑު ކަނޑައަޅަން. ޝުކުރިއްޔާ.   

